
Sidang Jemaah yang dirahmati Allah,

Marilah kita bersama-sama meningkatkan ketakwaan kepada Allah SWT
dengan melaksanakan segala perintah-Nya dan menjauhi segala larangan-
Nya. Sesungguhnya takwa merupakan sebaik-baik bekalan dalam kehidupan
manusia di dunia dan di akhirat.

Firman Allah SWT dalam Surah al-A‘raf ayat 31 yang bermaksud:

"Wahai anak-anak Adam! Pakailah pakaian kamu yang indah berhias pada
setiap kali kamu ke tempat ibadat, makan dan minumlah, tetapi jangan
berlebih-lebihan. Sesungguhnya Allah tidak menyukai orang-orang yang
berlebih-lebihan."

Sidang jemaah yang dirahmati Allah,

Ramadan yang penuh keberkatan ini kini hampir sampai ke penghujungnya.
Bulan yang menjadi medan tarbiah untuk membersihkan jiwa, memperbaiki
akhlak dan mendidik kita agar lebih dekat kepada Allah SWT bakal
meninggalkan kita. Sepanjang Ramadan, kita dilatih untuk menahan diri,

mengawal nafsu serta memperbanyakkan amal kebajikan.

Namun persoalan penting yang perlu kita renungkan ialah: apakah kesan

tarbiah Ramadan terhadap kehidupan kita selepas ini?

Dalam kita menikmati suasana Ramadan yang penuh keberkatan dan
keamanan di negara ini, janganlah kita lupa bahawa ketika ini terdapat
saudara-saudara kita di beberapa wilayah dunia, khususnya di rantau Timur
Tengah, yang sedang berdepan dengan konflik dan pergolakan yang
semakin meruncing. Keadaan ini menuntut keprihatinan serta solidariti umat
Islam di seluruh dunia untuk terus mendoakan keamanan dan kesejahteraan

sejagat.

Pergolakan dan peperangan bukan sahaja meragut nyawa dan
memusnahkan kehidupan manusia, bahkan memberi kesan kepada
kestabilan ekonomi, bekalan makanan dan kesejahteraan masyarakat dunia.
Keadaan ini seharusnya menyedarkan kita tentang betapa besarnya nikmat

keamanan yang dikurniakan Allah SWT kepada negara kita.

Oleh itu umat Islam hendaklah memperkukuhkan kesatuan, menghindari
perpecahan serta sentiasa memelihara keamanan dan keharmonian dalam

masyarakat. Dalam masa yang sama kita juga hendaklah mengamalkan

sikap berjimat cermat dan tidak berlebih-lebihan dalam perbelanjaan serta
penggunaan makanan, kerana keadaan dunia yang tidak menentu akibat
konflik dan peperangan menuntut kita supaya lebih berhemah dalam

menguruskan nikmat yang dikurniakan Allah SWT.

Sehubungan itu marilah kita memperbanyakkan doa dan munajat kepada
Allah SWT agar keamanan, keselamatan dan kesejahteraan terus terpelihara
di seluruh dunia serta diberikan kekuatan kepada umat Islam yang sedang

menghadapi ujian dan penderitaan.
Sidang jemaah yang dirahmati Allah,

Ayat yang dibacakan tadi mengingatkan kita bahawa Islam bukan sekadar
mengajar manusia makan dan minum, bahkan mendidik manusia supaya
tidak melampaui batas dalam kehidupan. Ramadan melatih kita untuk
hidup dengan disiplin dan kesederhanaan. Kita belajar menahan diri daripada
perkara yang halal pada waktu siang dan mengawal keinginan daripada
perkara yang sia-sia. Namun apabila Ramadan hampir berakhir dan Syawal
semakin tiba, kadangkala kita kembali kepada sikap berlebih-lebihan dalam
makanan dan perbelanjaan. Ada yang membeli makanan secara berlebihan
sehingga membawa kepada pembaziran. Sedangkan Islam menegaskan

bahawa Allah SWT tidak menyukai orang yang melampaui batas.

Ambillah nasihat dan saranan dari Kementerian Kesihatan Malaysia agar
para peniaga hendaklah memastikan makanan yang disediakan kepada
masyarakat adalah bersih, selamat dan berkualiti. Begitu juga para pengguna
hendaklah mengelakkan pembaziran serta mengambil makanan sekadar
keperluan. Sesungguhnya menjaga pemakanan yang halal, bersih dan
selamat merupakan sebahagian daripada amanah dalam kehidupan

seorang Muslim.

Sidang jemaah yang dirahmati Allah,

Dalam kehidupan keluarga pula, kita tidak boleh melupakan peranan besar
wanita sepanjang Ramadan. Ramai ibu dan isteri yang berusaha
menyediakan makanan untuk sahur dan berbuka, menguruskan rumah

tangga serta memastikan kebajikan keluarga sentiasa terpelihara.

Pengorbanan ini sering berlaku dalam diam tanpa banyak pujian. Justeru
sempena sambutan Hari Wanita yang baru berlalu, ayuhlah kita menghargai
dan memuliakan wanita kerana mereka memainkan peranan penting dalam

membina keluarga yang sejahtera.

Firman Allah SWT dalam Surah an-Nahl ayat 97:

" Sesiapa yang beramal soleh, dari lelaki atau perempuan, sedang ia
beriman, maka sesungguhnya Kami akan menghidupkan dia dengan
kehidupan yang baik; dan sesungguhnya kami akan membalas mereka,
dengan memberikan pahala yang lebih dari apa yang mereka telah

kerjakan."

Ayat ini menunjukkan bahawa lelaki dan wanita sama-sama mempunyai
kedudukan yang mulia di sisi Allah SWT apabila mereka beriman dan

melakukan amal soleh.
Sidang jemaah yang dirahmati Allah,

Mengakhiri khutbah pertama ini, marilah kita bersama-sama mengambil
beberapa pengajaran penting daripada Ramadan:

Pertama:
Ramadan mendidik kita menjadi insan yang bertakwa dan amanah dalam

setiap aspek kehidupan.

Kedua:
Kita hendaklah mengelakkan sikap berlebih-lebihan serta memastikan

makanan yang diambil adalah halal, bersih dan selamat.

Ketiga:
Kita hendaklah menghargai pengorbanan wanita yang memainkan peranan

besar dalam membina keluarga dan masyarakat yang sejahtera.

